
ప్రథమాశ్వాసము

	క.	
శ్రీరుక్మిణిమనోహర, కారుణ్యసుధాసముద్ర కంసమథనయ

క్రూరాంబరీషసుజనా, క్రూరచిదానంద కృష్ణగోపముకుందా.

	వ.	
అభ్యుదయపరంపరాభివృద్ధిగా నారచియింపంబూనిన రాధామాధవసంవాదం బను మహాప్రబంధంబునకుఁ గథాక్రమం బెట్టి దనిన.

	చ.	
అనవరతప్రబోధకరమౌ మిథిలాపురమందు నొక్కనాఁ

డనఘుఁడు ధన్యుఁడౌ జనకుఁ డార్యులతో సుఖలీల నుండి సొం

పున సకలావతారముల పుణ్యకథ ల్వివరింప వించు నా

చనవున వేఁడెఁ గృష్ణుకథ సత్యనిధిన్ శుకయోగిరాయనిన్.

	చ.	
అడిగిన భక్తితోడఁ బులకాంకితుఁడై నయనాంబుజంబులన్

వెడల యుదంబుధార యదువీరుని గృష్ణుని సన్నుతింపఁగాఁ

బడసితి నెంతభాగ్య మని పద్మదళాక్షుఁ దలంచి మ్రొక్కుచున్

బడలిక దీఱఁ బాపములు వాఱఁగ భాగ్యము చేర నిట్లనెన్.

	గీ.	
జనకరాజేంద్ర వినవయ్య సావధాన, మతిని గృష్ణునిచరితముల్ మహిని విందు మవి రుచింపవు మాకు మాయనుభవంబు, చెలగుశృంగారరూప మౌఁ జిత్తగింపు.

	మ.	
యమునాతీరమునందు బృందదరి బాగౌపల్లె వ్రేపల్లె నా

నమరున్ గొల్లలపల్లె తజ్జనులభాగ్యం బెంతవర్ణింతు మొ

ల్లముగా నందఱుఁ గొల్లలాడుదుఱు పాల న్నేతఁ దన్నేతయై

యమితానందుడుఁ నందుఁ డందు దగు దేవాధీశభోగంబులన్.

	సీ.	
తీరుగాఁ గైసేయు తేరులచందానఁ, బొదుగులతోడి యాఁగదుపు లమరఁ

గనుఁగానక మదించుగజములకైవడిఁ, గొమ్ములవృషభము ల్కొమరుమిగులఁ

జివ్వకు నటు కాలు ద్రవ్వువీరులరీతిఁ, జలపోరి పెనగుకోడెలు చెలంగఁ

చెంగున దాఁటుతురంగంబులవితానఁ, జురుకైనలేఁగలు సొంపుమిగుల

		 ఈ పేజీలో చివరి మార్పు 2 ఫిబ్రవరి 2022న 16:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

